Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Adolfo Araiz Flamarique jaunak egindako galderaren erantzuna, Foru Diputazioak emana, Karlismoaren Museoaren edukiari buruzkoa. Galdera argitaratu zen 2016ko ekainaren 17ko 88. Nafarroako Parlamentuko Aldizkari Ofizialean.

ERANTZUNA

EH Bildu Nafarroa parlamentu-taldeari atxikitako foru parlamentari Adolfo Araiz Flamarique jaunak idatziz erantzuteko galdera egin du “Karlismoaren Museoaren edukiari” buruz (9-16/PES-00264). Hona Kultura, Kirol eta Gazteriako kontseilariaren erantzuna:

Egin dituen galderak direla eta, guztiak ere Karlismoaren Museoaren edukiei buruzkoak, Araiz jaunari informazioa ematen zaio Museoko erakusketa iraunkorraren gidoia egiteko jarraitutako prozesuari buruz, Museoen Zerbitzuaren Zuzendaritzak eta Karlismoaren Museoko teknikari arduradunak igorri didan informazioaren arabera:

1997ko apirilaren 24an, Nafarroako Parlamentuaren Osoko Bilkuraren saio batean, ebazpen bat onetsi zen, zeinak Nafarroako Gobernua premiatzen baitzuen Karlismoarekin lotutako balio historikoko materiala berreskuratzeko, museo nahiz toki egoki batean kontserbatzeko, eta, aldi berean, gaiari buruzko ikaskuntzen zentro bat sustatzeko.

1999ko abenduaren 20ko Erabakiaren bidez, Nafarroako Gobernuak Karlismoaren Museoa sortzea erabaki zuen, bai eta haren titularitatea bere gain hartzea eta hura Lizarrako Gobernariaren Jauregian ezartzea.

Hezkuntza eta Kulturako kontseilariaren martxoaren 17ko 96/2000 Foru Aginduaren bitartez, Alderdi Karlistarekiko lankidetza akordioa baimendu zen, sortu berria zen Karlismoaren Museo Historikoko piezen lagapenerako. Funts horrek, azkenean, 87 pieza historiko dauzka; funtsean, banderak eta uniformeak dira.

Hezkuntza eta Kulturako kontseilariaren abuztuaren 27ko 324/2001 Foru Aginduaren bitartez, “Karlismoaren Museorako orientabideen gidoia” Stanley Payne jaunak idatzia, onetsi zen. Stanley Payne Historian doktorea da Kolunbiako Unibertsitatean eta Wisconsin-Madisongo Unibertsitateko historia irakasle emeritua da. 1987tik Espainiako Historiako Errege Akademiako kidea da. Espainiako Gerra Zibilaren eta karlismoaren arloetan aditua da, eta 1995ean Historia del carlismo (Madril, Comunión Tradicionalista Carlista) liburua argitaratu zuen.

Aipatutako agirian, Karlismoaren Museorako orientabideen gidoia izenburukoan, S. G. Paynek proposatu zuen museoa kronologikoki antolatzea, honako atal haue ardatz hartuta:

I. Antzinako Erregimena Espainian eta Nafarroan

II. Liberalismoaren desafioa eta tradizioaren defentsa (1812-1833)

III. Karlismoaren osaketa eta Lehen Karlistaldia

IV. Karlismoaren bilakaera eta Bigarren Karlistaldia (1846-1849)

V. Hirugarren Karlistaldia (1872-1876)

VI. Karlismoaren bilaketa eta aldaketa historikoa (1877-1936)

VII. Karlismoa eta Gerra Zibila (1936-1939)

Eta VIII. atal gisa, honakoa gehitzen zuen:

“Museoko erakusketak 1939an amaitu behar du, aurreikusi bezala. Baina, agian, guztiaren amaieran, koadro bakr bat jar liteke, zeinak oso laburki azaltzen baitu karlismoak frankismoaren pean izan zuen bilakaera, karlismoak aldaketa egiturazkoen eta kulturalen ondorioz izan zuen beherakada, eta Francoren ondotiko aldaketa eta banaketa”.

Abenduaren 14ko 422/2006 Foru Aginduaren bidez, Karlismoaren Museoko Komite Zientifikoa eratu zen, honako hauek osatua: Juan Ramón Corpas Mauleón, Vianako Printzea Erakundea-Kultura eta Turismo Departamentuko kontseilaria, lehendakari gisa; Camino Paredes Giraldo, Kulturako zuzendari nagusia, lehendakariorde gisa; eta honako kide hauek Juan Pablo Fusi (Madrilgo Universidad Complutenseko Historia Garaikideko katedraduna), Ángel García Sanz (Nafarroako Unibertsitate Publikoko Historia Garaikideko katedraduna), Jordi Canal (maître de Conférences de l’École des Hautes Études de Sciences Sociales, Paris) eta José Ramón Urquijo (Ikerketa Zientifikoen Kontseilu Nagusiko ikerketako irakaslea).

Eratze-bilkura 2006ko abenduaren 15ean egin zen, Iruñean, eta lehenengo lan-bilera, berriz, 2007ko urtarrilaren 19an, orduan ere Iruñean.

Komite Zientifiko horrek 2010.era arteko indarra zuen, eta haren berariazko eginkizunen artean zegoen “proiektuaren eduki zientifikoari buruzko aholkua ematea, bereziki museoaren erakusketa iraunkorrari dagokionez”. 2010ean, komitea berritu zen, eta bi kide berri sartu ziren: Javier Donézar Díez de Ulzurrun, UAMeko Historia Garaikideko katedraduna, eta Francisco Javier Caspistegui, Nafarroako Unibertsitatekoa. Komite horrek 2014ra arte izan du indarra.

2007an, Museo Zerbitzuak Karlismoaren Museoaren Plan Museologikoa (2007) egitea enkargatu zuen, zeinetan aipatzen baita “Karlismoaren Museoaren egitekoa Nafarroako eta Espainiako Karlismoaren historia da, XIX. eta XX. mendeetako historiaren testuinguruan, ulertuta hura prozesu kontrairaultzaile bat dela, Europan eta munduan dauden beste batzuekin konparagarria, bildumen kontserbazioaren, erakusketaren eta ikerketaren bitartez”. Helburu hori lortzeko, Plan Museologikoak hainbat helburu eta estrategia aipatu ditu, bildumenari, ikerketari, interpretazioari, programa publikoei, eragin ekonomikoari eta zentroaren kudeaketari buruz.

Erakusketa iraunkorrari dagokionez, Plan Museologikoak honakoak aipatzen ditu Museoak transmititu beharreko mezuen artean:

– Nafarroako historia azaltzea, hari nagusi gisa erabiliz, hen batean, mugimendu karlistaren historia. Horrek berarekin dakar kronologia XIX. eta XX. mendeetara mugatzea.

– Ikuspegi zorrotz, ireki eta inpartziala ematea, jarrera ideologikoetatik urrun.

– Ikerketak Karlismoa bezalako prozesu bati buruzko azterlanean daukan garrantzia transmititzea.

– Historiari buruzko hezkuntza sustatzea, alderdi eta ikuspegi guztietatik, gogoeta kritiko bat sortuz eta egungo mundua aztertzeko tresnak emanez.

– Karlismoaren ikuspegi bat ematea, hura prozesu kontrairaultzaile baten moduan aurkeztuz, Europan eta munduan XIX. eta XX. mendeetan gertatu ziren beste batzuekin konparagarria.

– Museo bizi baten modura aurkeztea, halako moduz non haren diskurtsoak sortzen dituen ekarpenak, erabiltzne dituen erreferentziak eta transmititzen dituen baloreak baliagarriak izango baitira bisitarien eta erabiltzaileen jakintzarako, ikasketarao eta gogoetarako.

Berariaz, honako hau dio Plan Museologikoak: “Karlismoaren Museoa, beste ezer baino lehen, izaera historikoko museo bat da; hau da, historiako zenbait unetan gertatutako egitateak azaldukod ditu. Berezitasuna –zeinak kontu edo arreta berezia eskatzen baitu ikuspegia dela eta– da Karlismoa gaur egun oraindik ere indarrean dagoen jokabide ideologiko eta politiko jakin baten mugimendu bat izan dela, eta, horrenbestez, ez dagoela behar adina distantzia historikorik edo heldutasun kritikorik balio-judizio behin betikorik emateko. Hartara, Foru Gobernuak egitate historikoak azaltzeko eta maila ideologikoko iritzirik ez emateko duen borondatearekin jarraituz, ezinbestekoa da diskurtso zorrotz eta objektiboa bermatzea”.

Gogoeta hori abiapuntutzat hartuta, Plan Museologikoak proposatzen du Karlismoa bezain konplexua den gai bat aurkezteko zailtasuna bera izatea Museoaren diskurtsorako gogoeta-tresna edo ikuspegia. Hartara, estrategia museografikoa izanen da egitate historikoak modu objektiboan azaltzea, gero gogoeta sortzen duten ikuspegi edo galderak elkarren aurrez aurre jartzeko”. Horrekin, ikerketa historikoaren metodologia zeharkako gai bihurtzen da gidoi museografikoan bertan, eta bilatzen du “bisitariak parte har dezala historialarien bide desberdinetan, teorietan eta egitate historikoen interpretazioa dela-eta dauzkaten jarreretan, horrek gaitasun kritikoa areagotu eta haien esperientzia aberasten baitu”.

Hartara, Plan Museologikoak Karlismoaren Museoaren erakusketa iraunkorrarerako oinarrizko gidoia proposatzen du, Komite Zientifikoak berrikusi beharrekoa, honako esparru hauen bitartez:

– I. Sarrera: Espainia XIX. mendearen hasieran.

– II. Ideologia kontrairaultzaile bat. Karlismoaren osatzea.

– III. 1. Karlistaldia (1833-1840).

– IV. Gatazkak eta krisiak XIX. mendearen erdialdean.

– V. Lehen Errepublika eta 3. Karlistaldia (1872-1876)

– VI. Karlismoaren bizitza politikoaren finkatzea (1876-1931)

– VII. Bigarren Errepublika eta Gerra Zibila (1931-1939)

Komite Zientifikoa 2007. erdialdetik aurrera aritu zen lanean Karlismoaren Museorako gidoia prestatzen, jarraibide horien arabera. Azkenean, erakusketa iraunkorrerako proiektu monografikoa garatzeko landutako edukiak honako esparru hauetakoak izan ziren:

1. esparrua. Karlismoa mugimendu historiko gisa

– 1.1. Iraultza eta kontrairaultza (XVIII: mendearen amaieran eta XIX. mendearen hasiera)

– 1.2. Kontrairaultzaren teorikoak

– 1.3. Mugimendu kontrairaultzaileak (XIX. eta XX. mendeak)

– 1.4. Karlismoa, historia luze bat

– 1.5. Nafarroa eta Karlismoa

2. esparrua. Antzinako Erregimenaren krisia eta Karlismoaren osatzea

– 2.1. Espainia 1808an

– 2.2. Kadizko Gorteak eta frantsesaren aurkako gerra: erreformen aurkako jarrera

– 2.3. Europako oreka:

– 2.3.1. Vienako Biltzarra

– 2.3.2. Aliantza Santua

– 2.4. Espainia 1814-1833 urteetan

– 2.5. Oposizio armatua Espainian:

– 2.5.1. Hirurtekoko gerrilla

– 2.5.2. Laidotuak

– 2.6. Ondorengotzaren kontua: lege salikoa, nazioarteko presioak eta abar

3. esparrua. Lehen Karlistaldia

– 3.1. Gatazkaren hasiera: matxinadaren sorrera-guneak aztertzea.

– 3.2. Gerrari buruzko mitoak:

– 3.2.1. Zumalakarregi

– 3.2.2. Cabrera

– 3.2.3. Gatazka garrantzitsuak

– 3.3. Estatua eta gizarte karlistak:

– 3.3.1. Aldundien zeregina

– 3.3.2. Ministerioak

– 3.3.3. Armadaren osaera

– 3.3.4. Karlismoaren oinarri sozialak

– 3.4. Nazioarteko testuingurua

– 3.5. Gatazkan aritu zen armada: gerrillatik espedizioetara

– 3.6. Bakearen bideak

4. esparrua. Gerren arteko aldia

– 4.1. Erbestea eta amnistiak (on Karlosen abdikazioa)

– 4.2. La guerra dels Matiners (bidelapurren hizkera)

– 4.3. San Carlos de la Rápita

– 4.4. Mugimenduan izandako zatiketak eta birlantze ideologikoak. Italiaren batasuna.

– 4.5. 1868ko iraultza

5. esparrua. Bigarren Karlistaldia

– 5.1. Karlos VII.a eta Veveyko Batzarra

– 5.2. Matxinadaren hasiera: Orokietatik Amorebietako itunera

– 5.3. Gatazkaren berrabiatzea

– 5.4. Estatu karlista

– 5.5. Nazioarteko testuingurua

– 5.6. Mitoak: Santa Kruz apaiza, Jurramendiko gudua eta abar

– 5.7. Gerraren amaiera: foruen abolizioa

6. esparrua. Karlismoa mendeen arteko garaian (1876-1931)

– 6.1. Gerra ondoko krisia

– 6.2. Karlismoa eta integrismoa

– 6.3. Mende-amaierako politikaren modernizazioa: zirkuluak

– 6.4. Erreketea

– 6.5. Jaimismoa eta mellismoa

– 6.6. Karlismoa eta nazionalismoak

7. esparrua. Bigarren Errepublika eta Espainiako Gerra Zibila

– 7.1. Komunio Tradizionalistaren indartzea

– 7.2. Margaritak, pelaioak eta erreketeak

– 7.3. Fal Conde eta karlismo militarra

– 7.4. Konspirazioak eta gerra

– 7.5. Baterakuntza

– 7.6. Erreketeak gatazkan

– 7.7. 1939: garaipenak eta porrotak

Testuak idaztearen ardura Zaragozako Unibertsitateko Historia Garaikideko Departamentuko Pedro Rújula López jaunarena izan zen. Karlismoaren Museoa 2010eko martxoaren 23an zabaldu zen.

Museoak Karlismoaren historia berriari buruz egindako jarduerak eta erakusketak

Ordutik eta erakusketa iraunkorraz gainera, Karlismoaren Museoak Karlismoaren historiari buruzko kultur jardueren programa bat garatu izan du, zeinetan Plan Museologikoan adierazitakoari erreparatuta, ikuspegi historikoa eta soziala uztartu baitira. Programa horretan bildu dira Museoan erakusteko edo bertatik Karlismoaren historia hurbilari buruzko alderdi batzuk, 1939tik aurrerakoak, ezagutzera emateko ekimenak bildu dira.

Hartara, 2007tik 2010era lau aldiz egin ziren Karlismoaren Ikerketarako Jardunaldien esparruan, karlismoarekin eta haren historiarekin eta ideologiarekin lotutako zenbait alderdi landu ziren, kasuko aktetan jaso zirenak. Honako ekarpen hauek aipatu behar dira, erakusketa iraunkorraren muga kronologikoak gainditzen dituztenak:

– Fernando Molina, “De la historia a la memoria. El carlismo y el problema vasco”. El carlismo en su tiempo: Geografías de la contrarrevolución. Karlismoaren Ikerketarako I. Jardunaldiak.

– Francisco Javier Caspistegui, “¿Carlismo en Navarra o Navarra carlista?: paradojas de una identidad conflictiva entre los siglos XIX y XX”. El carlismo en su tiempo: Geografías de la contrarrevolución. Karlismoaren Ikerketarako I. Jardunaldiak.

– Jeremy MacClancy, “An anthropological approach to carlist ritual: Montejurra during francoism”. Violencias fratricidas: carlistas y liberales en el siglo XIX. Karlismoaren Ikerketarako II. Jardunaldiak.

– Antonio Manuel Moral Roncal, “La imagen del carlismo en el cine español”. Imágenes. El carlismo en las artes. Karlismoaren Ikerketarako III. Jardunaldiak.

– Manuel Martorell, “La continuidad ideológica del carlismo tras la Guerra Civil”. “Por Dios, por la Patria y el Rey”: las ideas del carlismo. Karlismoaren Ikerketarako IV. Jardunaldiak.

Bestalde, Karlismoaren Museoak iraupen luzeko aldi baterako erakusketak antolatu ditu. Horietako baten batean karlismoa zentzu kronologiko zabalean landu da, erakusketa iraunkorrak Gerra Zibilaren amaieran markatutako muga gaindituta. Horrela gertatu da, esate baterako, Karlismoaren Museoko lantaldea komisario izan duen Historiarekin konprometituak. Karlismoaren Museoaren dohaintzak eta gordailuak (2014ko apirilaren 15etik 2015eko otsailaren 15era) izeneko aldi baterako erakusketarekin, zeinean ikusi ahal izan baitziren erakunde partikularrek Karlismoaren Museoari dohaintzan edo gordailuan emandako objektuak. Horien artean, zenbait esparru nabarmendu behar dira; esate baterako Federación Obrera Socialista sindikatu karlistak frankismoaren garaian egindako borroka. 1972tik 1976ra jardun zuen sindikatuak.

Hain zuzen ere, erakusketa honetan berariazko toki bat eskaini zatzaion Alderdi Karlistak 2000an emandako gordailuari, zeinak ikus-entzunezko baten laguntza ere izan baitzuen, Alderdi Karlistako idazkari federal Jesús María Aragonen parte-hartzearekin.

“Alderdi Karlistak gordetako ondareak nolabaiteko arriskua zuen gutxietsia izateko edo are galtzeko ere. Hori dela eta, jotzen dugu ondare hori osatzen duten objektuen integritatea segurtatuta egonen litzatekeela Nafarroako Gobernuaren eskuetan. Jo genuen ezen, integritate hori bermatuta, gizarteak hobeki ulertu ahalko lukeela XIX. mendean zer gertatu zen, orduan karlismoak egiteko garrantzitsua izan baitzuen (...) Ondare hau esku honetan dago, kontserbatua eta nafar guztiek hartaz baliatzeko moduan, historia eta kultura hobeki ezagut daitezen. Kontua ez da helburu estetiko soilezko baliatzea, baizik eta baliatze kutural eta intelektuala ere”.

Karlismoaren Museoaren beste jarduketa-ildo bat Karlismoari buruzko ikerketarako laguntza izan da, 2012an eta 2015ean deitutakoa. Haren lehenengo edizioan Mercedes Peñalba Sotorríori eman zitzaion Entre la boina roja y la camisa azul. La integración del carlismo en Falange Española Tradicional y de las Jons (1936-1942) lanarengatik (Nafarroako Gobernuak argitaratu zuen 2013an), zeinean sakontzen baitu karlismoa FET y de las JONSen integratzeko prozesu gatazkatsuari buruz, argia emanez karlismoa estatuko entitate faszistizatu hark xurgatzeko moduari buruz.

Karlismoaren Museoak bere espazioa eskaini zuen Tomás Zumalakarregiri buruzko aldi baterako erakusketa antolatzeko, haren jaiotzaren 225. urteurrenean. 2013ko abendutik 2014ko otsailera egin zen erakusketa hura. Halaber, 2014ko otsailaren 14an, Zumalakarregi jeneralaren figurari buruzko mahai-inguru bat egin zen Alderdi Karlistako kideekin.

Gainera, Museoan gai karlisten inguruko liburuen eta ikerlanen aurkezpenak egin ohi dira; besteak beste, Manuel Martorellek argitaratutako Carlos Hugo frente a Juan Carlos. La solución federal para España que Franco rechazó lana (Ediciones Eunate, 2014), zeina 2014ko abenduaren 23an egin baitzen.

Garai berria

Nafarroako Gobernuak museoaren edukiaren balizko aldaketa bat aurreikusi izanari buruz, esan dezaket Kultura Zuzendaritza Nagusia aztertzen ari dela komite zientifikoa berritzea, hain zuzen ere komite zientifiko sendo eta anitz bat eratze aldera. Komite zientifiko berriaren zereginetako bat izanen da Karlismoaren Museoaren gaia berrikustea eta aztertzea erakusketa iraunkorrean ikuspegi zabalago bat planteatzeko aukerarik baden.

Gainera, Kultura, Kirol eta Gazteria Departamentuak badaki zeinen beharrezkoa den Foru Komunitatearen historia hurbilaren ezagutza sustatzea eta zeinen garrantzitsuak diren, halaber, indarkeria politikoaren biktimen memoria eta erreparazio historikoa. Hori dela eta, Kultura Zuzendaritza Nagusiaren borondatea da programazio-bide hori sakontzea eta zabaltzea, halako moduz non Karlismoaren Museoak maiztasun handiagoz edukiko baititu mugimendu karlistaren historiako garai hurbilenetan sakontzen duten erakusketak eta azterlanak.

Museoen Zerbitzua, halaber, Museoaren lantaldearekin batera aztertzen ari da Jurramendiri buruzko aldi baterako erakusketa bat programatzea, XIX. mendetik gaur arte Karlismoaren espazio fisiko eta sinbolikoa izan baita. Jarduera hori datorren ikasturtearen amaierarako zabaldu ahalko da.

Hori jakinarazi ahal dizut Nafarroako Parlamentuko Erregelamenduaren 194. artikuluan xedatutakoa betetzeko.

